
«Հայաստանի Հանրապետության դրոշի մասին» Հայաստանի Հանրապետության
օրենքում լրացում կատարելու մասին» ՀՀ օրենքի նախագծի ընդունումից հետո

բխող` ՀՀ կառավարության որոշմամբ հաստատվող պետական դրոշի
ԸՆԴՀԱՆՈՒՐ ՏԵԽՆԻԿԱԿԱՆ ՊԱՅՄԱՆՆԵՐ

1. Սույն պայմանները տարածվում են Հայաստանի Հանրապետության դրոշի (այսուհետ` Դրոշ) վրա և սահմանում են դրոշին ներկայացվող տեխնիկական պահանջները:
2. Դրոշը պետք է համապատասխանի  սույն պայմանների պահանջներին, ինչպես նաև սահմանված կարգով հաստատված   ազգային էտալոնին:
3. Դրոշը (նկար) եռագույն է` վերևից ներքև ձգվող կարմիր, կապույտ, նարնջագույն հորիզոնական հավասար շերտերով: Դրոշի լայնության և երկարության չափսերի հարաբերությունը պետք  է լինի 1:2-ի:

Նկար. Հայաստանի Հանրապետության դրոշը
L - դրոշի երկարությունը,  B - դրոշի լայնությունը, b1   - կարմիր շերտի լայնությունը, b2   -
կապույտ շերտի լայնությունը, b3  - նարնջագույն շերտի լայնությունը
4. Դրոշի չափսերը սահմանվում են` համաձայնեցնելով սպառողի հետ: Դրոշի երկարության և լայնության շեղումը չպետք է գերազանցի ±2%-ը:
5. Դրոշը պատրաստում են տպագրման եղանակով կամ կարելու միջոցով: Դրոշը պատրաստում  են    100%  պոլիէսթերային  գործվածքից,  իսկ  շենքերի  ներսում  տեղադրելու համար նախատեսված դրոշը` նաև բամբակե, վուշե, խառը, մետաքսե կամ բրդե գործվածքից: Դրսում  տեղադրելու  համար  նախատեսված  դրոշի  գործվածքի  խտությունը  պետք  է լինի  ոչ պակաս 90 գ/մ2-ից:
6. Դրոշի գործվածքի գունավորման կայունությունը, ըստ ԳՕՍՏ 9733.0 ստանդարտի, պետք է լինի ոչ պակաս 5 բալից`  լույսի և եղանակի ներգործության նկատմամբ, 4 բալից` ջրի կաթիլների ներգործության նկատմամբ և 3 բալից` չոր և թաց շփման նկատմամբ:
7. Դրոշի գործվածքի երեսակողմի և հակառակ կողմի գունային դաջվածի ինտենսիվության տարբերությունը չպետք է գերազանցի 15 %-ը:
8. Դրոշի պաստառի գործվածքի շերտերը պետք է ձևել դրոշի երկարությամբ երկայնական թելի պահպանմամբ, իսկ եզրերը պետք է եզրակարել ծալքակարով: Պետական դրոշը պատրաստում են ամբողջական գործվածքից կամ կարելու միջոցով:
9. Դրոշի պաստառի եզրերը պետք է մշակել երեսակողմից չերևացող զարդակարով, որից հետո` 0,3-ից մինչև 1,0 սմ լայնությամբ  փակ կարվածքով  (հարթակարով)`  ըստ ԳՕՍՏ 12807 ստանդարտի:
10.  Կարը  պետք  է  լինի  ամուր,  ուղիղ,  կարի  ծայրերը  պետք  է  ամրացված  լինեն հետադարձ կարով` 0,7 սմ ոչ պակաս երկարությամբ:  Կարի հաճախությունը  պետք է լինի 15-20 կութ (կար)` յուրաքանչյուր 5 սմ-ի վրա:
11. Թելերը պետք է համապատասխանեն  ԳՕՍՏ 6309 պահանջներին: Դրոշը պետք է կարել շերտի գույնի կամ թափանցիկ կարի թելերով: Երեք շերտից կարվող Դրոշը պետք է կցակարել տարբեր թելերով` վերևի և ներքևի շերտերի գույներին համապատասխան:
12. Դրոշները պատրաստում են ամրացման երկու եղանակով.
1) ձողին կցելով` գրպանի միջոցով. գրպանի լայնությունը պետք է լինի 
Դրոշի երկարության  5%-ից ոչ ավելի և չգերազանցի 10 սմ:
2) եզրակի օգնությամբ. եզրակի լայնությունը` 3,0-ից մինչև 3,5 սմ:
13. Դրոշի գույները պետք է համապատասխանեն տարբեր գունային մոդելների արժեքներին, որոնք տրված են աղյուսակում:
Աղյուսակ
	Գույնը
	Pantone
	RGB
	CMYK
	html

	Կարմիր
	485
	R: 217; G: 0; B: 18
	C: 0% M: 100% Y: 100% K: 0%
	#D90012

	Կապույտ
	286
	R: 0; G: 51; B: 160
	C: 100% M: 80% Y: 0% K: 0%
	#0033A0

	Նարնջագույն
	1235
	R: 242; G: 168; B: 0
	C: 0% M: 35% Y: 100% K: 0%
	#F2A800


ԾԱՆՈԹՈւԹՅՈւՆ- Pantone և CMYK տարբերակները կիրառվում են տպագրությունում, RGB տարբերակը կիրառվում է կայքերում և հեռուստաեթերում, html տարբերակը կիրառվում է կայքերում:

14. Դրոշներն արտադրում են առանց տեսակավորման: Պատրաստի արտադրանքում չեն թույլատրվում հետևյալ թերությունները.
1) գործվածքի 
կառուցվածքի  ամբողջականության խախտում, այդ թվում` գործվածքախոտան և թերաթեզան,
2) բիծ, որը գերազանցում է 0,3 սմ,
3) մանածագործական թերություններ` տեսանելի գերոլոր թելերը, 10 սմ-ից ավելի շեղաթելեր, 0,3 սմ-ից ավելի խտվածքներ,  հենքի և թեզանի  վրայի նկատելի  արտահայտված  շերտերի տարբերություն,
4) լավ տեսանելի երանգային տարբերությունը գունային շերտում:
ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԴՐՈՇԻ ԸՆԴՀԱՆՈՒՐ ՏԵԽՆԻԿԱԿԱՆ ՊԱՅՄԱՆՆԵՐԸ ՍԱՀՄԱՆԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

1. Իրավական ակտի անհրաժեշտությունը
«Հայաստանի Հանրապետության դրոշի ընդհանուր տեխնիկական պայմանները սահմանելու մասին» Հայաստանի Հանրապետության կառավարության որոշման նախագծի ընդունումը պայմանավորված է Հայաստանի Հանրապետության դրոշի գույների համադրության` միջազգային գունային ստանդարտների և հստակ գունային գամաների չափորոշիչների գործածմամբ, գրաֆիկագունային ձևաչափերի ամրագրմամբ և Հայաստանի Հանրապետության զինանշանի գործածվող գունային գամաների հստակեցմամբ ու զինանիշագիտության կանոններին ու ավանդույթներին համապատասխան առանձին դետալների, ընդհանուր կոմպոզիցիայի շտկմամբ, ինչպես նաև 2013 թվականի օգոստոսի 22-ի մշտապես գործող նախարարական սոցիալական կոմիտեի արձանագրության 7-րդ և  8-րդ կետերի պահանջներով:

2. Ընթացիկ իրավիճակը և խնդիրները

Պետության քաղաքացիների վերաբերմունքը երկրի խորհրդանշանների նկատմամբ ցուցիչն է այն բանի, թե որքանով են նրանք իրենց համարում այդ երկրի քաղաքացիներ և հավատում նրա ապագային: Այս պարագայում կարևորվում է պետական խորհրդանշանների հետևողական և գրագետ հանրահռչակումը, ինչի համար անհրաժեշտ է սահմանել Հայաստանի Հանրապետության դրոշի  և Հայաստանի Հանրապետության զինանշանի ընդհանուր տեխնիկական պայմանները:

Հայաստանի Հանրապետության դրոշի ՀՍՏ 50 94  և ստանդարտը գործածության մեջ է մտել 1995 թվականի հունվարի 1-ից, որն ունի վերամշակման անհրաժեշտություն, իսկ Հայաստանի Հանրապետության զինանշանի պետական ստանդարտ գոյություն չունի: Տպագրությունում, հեռուսատադիոեթերում, համացանցում, պաշտոնական ձևաթղթերում, տարադրամում, շքանշաններում, ակցիզային դրոշմանիշներում, կնիքներում, վկայականներում, հավաստագրերում, անձնագրերում, պետական կառույցների շքամուտքերում, պաշտոնական հանդիպումների ընթացքում, ծառայողների համազգեստների վրա այսօր օգտագործվում են տարբեր գունային գամաներով դրոշներ և զինանշաններ, որոնք հաճախ լինում են գունաթափված և ոչ ներկայանալի: Այդ իսկ պատճառով 2011 թվականի նոյեմբերի 30-ի N 01/3.1/5208-11 գրությամբ Հայաստանի Հանրապետության էկոնոմիկայի նախարարություն է ներկայացվել Հայաստանի Հանրապետության դրոշի  Հայաստանի Հանրապետության զինանշանի ազգային ստանդարտների մշակման վերաբերյալ ՀՀ մշակույթի նախարարության առաջարկները: Հայաստանի Հանրապետության էկոնոմիկայի նախարարության «Ստանդարտների ազգային ինստիտուտ» ՓԲԸ-ի կողմից մշակվել և Հայաստանի Հանրապետության ստանդարտացման ազգային մարմնի ղեկավարի 2012 թվականի դեկտեմբերի 4-ի N 84-Վ հրամանով հաստատվել ու գործողության մեջ է դրվել Հայաստանի Հանրապետության պետական դրոշի  և Հայաստանի Հանրապետության պետական զինանշանի ընդհանուր տեխնիկական պայմանները, սակայն դրանք չեն հանդիսանում առևտրում տեխնիկական խոչընդոտների (TBT) ոլորտ և պարտադիր կիրառման ենթակա չեն, ուստի, հաշվի առնելով Հայաստանի Հանրապետության պետական դրոշի և Հայաստանի Հանրապետության պետական զինանշանի կարևորությունը և դրա կիրառման տեխնիկական պայմանների պարտադիր լինելը, անհրաժեշտություն է առաջացել դրանք սահմանել Հայաստանի Հանրապետության կառավարության որոշմամբ: 

Պետական խորհրդանիշներն անարգելը քրեորեն պատժելի է, ինչն ամրագրված է Հայաստանի Հանրապետության քրեական օրենսգրքի  331-րդ հոդվածով:

3. Կարգավորման նպատակը և բնույթը

Հայաստանի Հանրապետության դրոշի զինանշանի ընդհանուր տեխնիկական պայմանների  սահմանում:
 
4. Նախագծի մշակման գործընթացում ներգրավված ինստիտուտները և անձինք

Նախագիծը մշակվել է Հայաստանի Հանրապետության վարչապետի հանձնարարությամբ ստեղծված պետական խորհրդանշանների ճանաչման, արժևորման և հանրահռչակման ապահովման աշխատանքային խմբի, «Մենք» ազգային արժեքների պահպանման հիմնադրամի ու հասարակական այլ կազմակերպությունների հետ համատեղ:

5. Իրավական ակտի կիրառման դեպքում ակնկալվող արդյունքը 

Նախագծով կհաստատվեն Հայաստանի Հանրապետության դրոշի տեխնիկական պայմանները, որոնք որպես պարտադիր պայման կկիրառվեն տպագրությունում, հեռուսատադիոեթերում, համացանցում, պաշտոնական ձևաթղթերում, տարադրամում, շքանշաններում, ակցիզային դրոշմանիշներում, կնիքներում, վկայականներում, հավաստագրերում, անձնագրերում, պետական կառույցների շքամուտքերում, պաշտոնական հանդիպումների ընթացքում, պետական ծառայողների համազգեստների վրա:






